
1. ՀՀ տարածքային կառավարման և ենթակառուցվածքների նախարարություն

	24.11.2025թ.

	
	N ԴԽ/15․2/40365-2025

	1. ՀՀ մարզպետների աշխատակազմերի հետ քննարկման արդյունքներով Նախագծի վերաբերյալ առաջարկություններ և դիտողություններ չկան։
	Ընդունվել է


	
2. ՀՀ աշխատանքի և սոցիալական հարցերի նախարարություն

	26.11.2025թ

	
	N ԱԹ/ԳԽ-2/34369-2025

	1. Օրենքի նախագծի վերաբերյալ Աշխատանքի և սոցիալական հարցերի նախարարությունն առաջարկություններ և դիտողություններ չունի։
	Ընդունվել է


	
3. ՀՀ Էկոնոմիկայի նախարարություն

	19.11.2025թ

	
	N 01/26416-2025

	1. Էկոնոմիկայի նախարարությունն իր իրավասությունների շրջանակներում առաջարկություններ և դիտողություններ չունի։
	Ընդունվել է


	
4. ՀՀ ֆինանսների նախարարություն
	11.12.2025թ.

	
	N 01/11-4/26841-2025

	1. «Նախագծի 3-րդ հոդվածով նոր խմբագրությամբ շարադրվող «Մշակութային օրենսդրության հիմունքների մասին» ՀՀ օրենքի (այսուհետ՝ Օրենք) 18.1-ին հոդվածի 1-ին մասի համաձայն՝ մշակութային ոչ առևտրային կազմակերպությունների աշխատողներն իրականացնում են տվյալ ոլորտը կարգավորող նորմատիվ իրավական ակտերին համապատասխան գործառույթներ` համաձայն տվյալ պաշտոնի նկարագրի և պայմանագրի։
 Նույն հոդվածի 2-րդ մասով նախատեսվում է, որ մշակութային ոչ առևտրային կազմակերպությունների ստեղծագործական աշխատողների կարգավիճակը, աշխատողների պաշտոնների անվանացանկը, դրանց ներկայացվող պահանջները և օրինակելի նկարագիրը սահմանելու, զբաղեցրած պաշտոնին համապատասխանությունը ստուգելու նպատակով ատեստավորում անցկացնելու, ատեստավորման անցկացման պարբերականությունը, ժամկետները և արդյունքների բողոքարկման, ատեստավորման անցկացման համար ատեստավորման հանձնաժողով ձևավորելու կարգը սահմանում է լիազորված պետական մարմինը։
Նախագծի 4-րդ հոդվածի համաձայն՝ նախատեսվում է օրենքի 18.1.-րդ հոդվածի 
3-րդ, 4-րդ, 5-րդ, 6-րդ և 7-րդ կետերը ուժը կորցրած ճանաչել: 
Մինչդեռ Օրենքի 18․1 հոդվածի 3-րդ մասի համաձայն՝ մշակույթի ոլորտի պետական ոչ առևտրային կազմակերպությունների աշխատողների զբաղեցրած պաշտոնին համապատասխանությունն ստուգելու նպատակով լիազորված պետական մարմնի սահմանած կարգով տվյալ կազմակերպությունը իրականացնում է ատեստավորում, եթե տվյալ ոլորտը կարգավորող օրենքով այլ բան սահմանված չէ։ Նույն հոդվածի 6-րդ մասով սահմանվում է, որ ատեստավորման գործընթացում մշակույթի ոլորտի պետական ոչ առևտրային կազմակերպության աշխատողի ցուցաբերած համապատասխան արդյունքը հիմք է դրույքաչափի փոփոխության և հավելավճարի (ելույթավճարի) սահմանման համար: Ատեստավորման արդյունքներով դրույքաչափերի փոփոխության և հավելավճարի (ելույթավճարի) սահմանման դեպքերը և չափը սահմանում է Հայաստանի Հանրապետության կառավարությունը:
Այս կապակցությամբ Նախագծին կից ներկայացված հիմնավորման համաձայն՝ հավելավճարների սահմանման հիմք պետք է հանդիսանա ոչ թե ատեստավորման բարձր գնահատականը, այլ ատեստավորվողի մասնագիտական հմտությունը:
Հարկ է ընդգծել, որ գործող կարգավորմամբ ատեստավորման արդյունքը հանդիսանում է դրույքաչափի փոփոխության և հավելավճարի սահմանման իրավական հիմք, սակայն Նախագծով փաստացի առաջարկվում է վերացնել գործող հստակ չափորոշիչը մշակութային ոչ առևտրային կազմակերպությունների աշխատողների մասով, իսկ մշակութային ոչ առևտրային կազմակերպությունների ստեղծագործական աշխատողների համար ատեստավորումը իրականացնել «մասնագիտական հմտության» գնահատման մեթոդով, ինչը ոչ միայն խնդրահարույց է իրավական որոշակիության սկզբունքի տեսանկյունից, այլև անհրաժեշտ է դիտարկել նաև խտրականության արգելքի և օրենքի առջև բոլորի հավասարության սահմանադրական սկզբունքների համատեքստում, քանի որ «մասնագիտական հմտության» գնահատման ձևաչափը չի կարող ներառել չափելի և ստուգելի ցուցանիշներ։
Հիմնավորմամբ նշված մոտեցումը ենթադրում է լայն հայեցողություն նրանց համար, ովքեր իրականացնելու են մասնագիտական հմտությունների գնահատումը։ Նշվածը կարող է հանգեցնել սուբյեկտիվ դրսևորումների, մինչդեռ, հավելավճարների տրամադրման հիմքերը պետք է լինեն հստակ սահմանված և նախապես կանխատեսելի, որպեսզի բացառվի անհիմն տարբերակված մոտեցումը։
Ընդ որում, հարկ է նկատել, որ խտրականության արգելման սկզբունքի շրջանակներում թույլատրելի է համարվում օբյեկտիվ հիմքով և իրավաչափ նպատակով պայմանավորված ցանկացած տարբերակված մոտեցում: Խտրականության արգելման սկզբունքը չի նշանակում, որ միևնույն կատեգորիայի անձանց շրջանակում ցանկացած տարբերակված մոտեցում կարող է վերածվել խտրականության: Խտրականության սկզբունքի խախտում է հանդիսանում այն տարբերակված մոտեցումը, որը զուրկ է օբյեկտիվ հիմքից և իրավաչափ նպատակից:
Քննարկվող դեպքում, ինչպես նշվում է հիմնավորմամբ, փոփոխությունները պայմանավորված են ստեղծագործական աշխատանքի առանձնահատկություններով, որոնք անհնարին է վերածել ստանդարտացված չափորոշիչների: Ստեղծագործական գործունեությունը չափելի չէ դասական գնահատման գործիքներով (օրինակ՝ ուսուցիչների կամ բժիշկների պարագայում կարող են կիրառվել որոշակի հստակ չափանիշներ), քանի որ արվեստը հիմնականում գնահատվում է սուբյեկտիվ չափորոշիչներով՝ էմոցիոնալ ազդեցություն, նորարարություն, թատերական կամ երաժշտական կատարողականի յուրօրինակություն։ Միևնույն ժամանակ, նշվում է, որ ատեստավորման կամ վերապատրաստման չափանիշների պարտադիր սահմանումը կարող է սահմանափակել մշակութային ազատությունը և ստեղծագործական ինքնություն ձևավորելու հնարավորությունը։
Այս առումով հարկ ենք համարում ուշադրություն հրավիրել այն հանգամանքին, որ ատեստավորման պահանջի վերաբերյալ կարգավորումները ուժի մեջ են մտել բոլորովին վերջերս (2025 թվականի հունվարի 22-ին ընդունաված «Մշակութային օրենսդրության հիմունքների մասին» օրենքում փոփոխություններ և լրացումներ կատարելու մասին» ՀՕ-22-Ն օրենքով) և հիմնավորմամբ որևէ անդրադաձ չի կատարվել մեխանիզմի կիրառման, ապա ի հայտ եկած կոնկրետ խնդիրների վերանայման անհրաժեշտությանը, հետևապես անհասկանալի է նշված կարճ պարբերականությամբ նոր մեխանիզմի առաջարկման նպատակադրումը։
Այսպիսով, չնայած այն հանգամանքին, որ Նախագծին կից ներկայացված հիմնավորմամբ Նախագծով առաջարկվող փոփոխությունները պատճառաբանվում են ոլորտային առանձնահատկությունների հաշվառմամբ, այդուհանդերձ, գտնում ենք, որ նոր կարգավորումը կարող է մի կողմից հանգեցնել տարբերակված մոտեցման աշխատողների և ստեղծագործական աշխատողների հետագա վարձատրության առումով, մյուս կողմից՝ ՀՀ պետական բյուջեի միջոցների արդյունավետության, հասցեագրվածության և նպատակայնության սկզբունքի խախտման։
	Ընդունվել է


	
5. ՀՀ տարածքային կառավարման և ենթակառուցվածքների նախարարություն՝ Երևանի քաղաքապետարան
	28.11.2025թ.

	
	N ԴԽ/15.2/41173-2025

	1. Նախագծով առաջարկվում է «Մշակութային օրենսդրության հիմունքների մասին» օրենքում (այսուհետ՝ Օրենք) նախատեսել «մշակութային կազմակերպություն» հասկացությունը, այն է՝ կազմակերպություն, որի ստեղծման հիմնական նպատակը մշակութային գործունեության իրականացումն է: Այնուհետև՝ Նախագծով առաջարկվում է նախատեսել «մշակութային ոչ առևտրային կազմակերպություն» հասկացության հետևյալ սահմանումը՝ մշակութային ոչ առևտրային կազմակերպություն՝ մշակութային կազմակերպություն, որի հիմնադիրն է Հայաստանի Հանրապետության կառավարությունը կամ տեղական ինքնակառավարման մարմինները, որի ստեղծման հիմնական նպատակը մշակութային գործունեության իրականացումն է՝ որը բխում է պետության կողմից իրականացվող մշակութային քաղաքականությունից և ռազմավարությունից:
Նախագծով առաջարկվում է Օրենքի 18.1-ին հոդվածը շարադրել նոր խմբագրությամբ՝ արդյունքում նախատեսելով, որ նույն օրենքի 7-րդ հոդվածով սահմանված մշակութային ոչ առևտրային կազմակերպությունների աշխատողներն իրականացնում են տվյալ ոլորտը կարգավորող նորմատիվ իրավական ակտերին համապատասխան գործառույթներ` համաձայն տվյալ պաշտոնի նկարագրի և պայմանագրի, մշակութային ոչ առևտրային կազմակերպությունների ստեղծագործական աշխատողների կարգավիճակը, աշխատողների պաշտոնների անվանացանկը, դրանց ներկայացվող պահանջները և օրինակելի նկարագիրը սահմանելու, զբաղեցրած պաշտոնին համապատասխանությունը ստուգելու նպատակով ատեստավորում անցկացնելու, ատեստավորման անցկացման պարբերականությունը, ժամկետները և արդյունքների բողոքարկման, ատեստավորման անցկացման համար ատեստավորման հանձնաժողով ձևավորելու կարգը սահմանում է լիազորված պետական մարմինը։ 
Այս առումով նախևառաջ անդրադառնալով Նախագծին կից ներկայացված հիմնավորմանը՝ հայտնում ենք, որ վերջինի համաձայն՝ «(․․․) Նախագծով առաջարկվող փոփոխությունները վերաբերում են պետական մշակութային կազմակերպությունների աշխատողների վերապատրաստման և ատեստավորման արդյունքում հավելավճարների, սակագնային ընդհանուր քաղաքականության սկզբունքների վերաբերյալ ուղենիշային կարգերի, պետություն-մասնավոր համագործակցության և համաֆինանսավորման սկզբունքների և չափորոշիչների, ՊՈԱԿ-ների պետական բյուջեով նախատեսված ծրագրերի ֆինանսավորման մեխանիզմների սահմանմանը, դրույքաչափերի փոփոխությանը: (․․․)»։
Նկատի ունենալով վերոշարադրյալը՝ հայտնում ենք, որ Նախագծին կից ներկայացված հիմնավորմամբ հիմնավորվում է միայն պետական մշակութային կազմակերպությունների վերաբերյալ օրենքով նախատեսված կարգավորումների վերանայման անհրաժեշտությունը, մինչդեռ Նախագծով առաջարկվող կարգավորումները վերաբերում են ոչ միայն պետական, այլ նաև համայնքային մշակութային կազմակերպություններին, ինչը, սակայն, Նախագծով նախատեսված կարգավորումների տրամաբանության համատեքստում ամբողջությամբ անընդունելի է և հակասում է գործող օրենսդրական ակտերին: Այսպես`
[bookmark: _Hlk214538744]Նախագծով նախատեսվում է, որ մշակութային ոչ առևտրային կազմակերպությունը մշակութային կազմակերպություն է, որի հիմնադիրն է Հայաստանի Հանրապետության կառավարությունը կամ տեղական ինքնակառավարման մարմինները և դրա ստեղծման հիմնական նպատակը մշակութային գործունեության իրականացումն է՝ որը բխում է պետության կողմից իրականացվող մշակութային քաղաքականությունից և ռազմավարությունից, իսկ նույն Նախագծի համաձայն՝ մշակութային կազմակերպությունը կազմակերպություն է, որի ստեղծման հիմնական նպատակը մշակութային գործունեության իրականացումն է:

Օրենքի 14-րդ հոդվածի համաձայն՝ Հայաստանի Հանրապետության քաղաքացիները իրավունք ունեն Հայաստանի Հանրապետության օրենսդրությամբ սահմանված կարգով ստեղծելու մշակութային կազմակերպություններ:
Օրենքի 26-րդ հոդվածի համաձայն՝ մշակութային ոչ առևտրային կազմակերպությունը կարող է իրականացնել Հայաստանի Հանրապետության օրենսդրությամբ չարգելված և իր ստեղծման նպատակին համապատասխանող մշակութային և ձեռնարկատիրական գործունեություն: Մշակութային ոչ առևտրային կազմակերպությունը ձեռնարկատիրական գործունեություն կարող է իրականացնել միայն այնքանով, որքանով այդ գործունեությունը համապատասխանում և ծառայում է կազմակերպության ստեղծման նպատակին: Այդպիսի գործունեություն է համարվում մշակութային ոչ առևտրային կազմակերպության ստեղծման նպատակին համապատասխանող ու շահութաբեր ապրանքների արտադրությունը և ծառայությունների մատուցումը, ինչպես նաև գույքային և ոչ գույքային իրավունքների իրացումը:
Տվյալ պարագայում հայտնում ենք, որ Նախագծով նախատեսվող «մշակութային կազմակերպություն» և «մշակութային ոչ առևտրային կազմակերպություն» հասկացությունները խնդրահարույց են, անհասկանալի և դրանց նման ձևով սահմանումը հակասում է Օրենքով նախատեսված կարգավորումներին և Օրենքի ընդհանուր տրամաբանությանը։ Բացի այդ, «մշակութային ոչ առևտրային կազմակերպություն» և «մշակութային կազմակերպություն» հասկացությունների սահմանումները հակասում են նաև միմյանց և ընդհանրապես պարզ չէ այդ հասկացությունների առանձին սահմանման անհրաժեշտությունը, քանի որ «մշակութային ոչ առևտրային կազմակերպություն» հասկացությունը նույնական  է «մշակութային կազմակերպություն» հասկացության հետ: 
Վերոգրյալի համատեքստում հայտնում ենք նաև, որ համայնքային ենթակայության կազմակերպությունների, այդ թվում՝ մշակութային, ստեղծման, կառավարման և այլ հարաբերությունները կարգավորվում են «Երևան քաղաքում տեղական ինքնակառավարման մասին» օրենքով և «Պետական ոչ առևտրային կազմակերպությունների մասին» օրենքով, ըստ որի՝ Երևանի ենթակայության կազմակերպությունների ստեղծման, վերակազմակերպման, լուծարման, կանոնադրության կամ դրա փոփոխությունների հաստատման, ինչպես նաև այլ կազմակերպություններում Երևանի մասնակցության և այդ մասնակցության դադարեցման մասին որոշումն ընդունում է Երևան քաղաքի ավագանին, իսկ Երևանի ենթակայության կազմակերպությունների կառուցվածքի, աշխատակիցների քանակի, հաստիքացուցակի և պաշտոնային դրույքաչափերի վերաբերյալ որոշումն ընդունում է Երևանի քաղաքապետը (տե՛ս «Երևան քաղաքում տեղական ինքնակառավարման մասին» օրենքի 12-րդ հոդվածի 1-ին մասի 4-րդ կետ, 52-րդ հոդվածի 1-ին մասի 6.1-ին կետ):
Ներկայացվածի համատեքստում ամբողջությամբ խնդրահարույց է նաև Նախագծի 6-րդ հոդվածով Օրենքի 21-րդ հոդվածի նոր խմբագրությամբ շարադրվող 7-րդ կետով Հայաստանի Հանրապետության կառավարության կողմից համայնքային մշակութային ոչ առևտրային կազմակերպությունների կառավարման կարգի սահմանման վերաբերյալ կարգավորումը, քանի որ այն դուրս է Կառավարության իրավասություններից:
Նկատի ունենալով վերոշարադրյալը՝ հայտնում ենք, որ Նախագծով առաջարկվող կարգավորումները՝ համայնքային ենթակայության կազմակերպություններին վերաբերելի մասով, ամբողջությամբ խնդրահարույց են, ուստի՝ անհրաժեշտ է ձեռնպահ մնալ Նախագծի քննարկումից և ընդունումից:
	Ընդունվել է

	
6. ՀՀ Արդարադատությոն նախարարություն
	02.03.2026թ.

	1. Նախագծի հիմնավորման 2-րդ կետում բացակայում է «Մշակութային օրենսդրության հիմունքների մասին» օրենքի (այսուհետ՝ օրենք) 22-րդ կետում լրացումներ նախատեսելու վերաբերյալ նշում, մինչդեռ նախագծով 22-րդ կետում սահմանվում են փոփոխություններ։
Նախագծի հիմնավորման մեջ նշվում է, որ օրենքում նախատեսվող փոփոխությունները վերաբերում են պետական մշակութային կազմակերպությունների ատեստավորման արդյունքում աշխատողների վերապատրաստման հավելավճարների, սակագնային ընդհանուր քաղաքականության սկզբունքների վերաբերյալ ուղենիշային կարգերին: Պետք է նշենք, որ նախագծում բացակայում են ուղենիշային կարգերի վերաբերյալ դրույթներ, մինչդեռ օրենքի 21-րդ հոդվածի 1-ին մասի 9-րդ կետով վերջիններս նախատեսված են:
Նախագծի հիմնավորման մեջ հաճախ են հանդիպում այնպիսի ձևակերպումներ, ինչպիսիք են «ատեստավորման կամ վերապատրաստման չափանիշների պարտադիր սահմանումը կարող է սահմանափակել մշակութային ազատությունը և ստեղծագործական ինքնություն ձևավորելու հնարավորությունը», «վերապատրաստման և ատեստավորման միասնական մոտեցման կիրառումը կարող է առաջացնել որոշակի ռիսկեր», «մեկ չափորոշիչի կիրառումը, կամ մեկ միասնական կարգ կարող է լինել անհասկանալի, ոչ արդյունավետ և ոչ անհամապատասխան», «Նման կարգերի ընդունումը դժվարություններ կառաջացնի նաև իրավական ու կառավարչական տեսանկյունից և կհանգեցնի ոլորտի վրա հավելյալ բյուրոկրատիկ բեռի ավելացմանը» և այլն։ Հարկ ենք համարում նշել, որ հիմնավորման մեջ վերոգրյալ ձևակերպումները արտացոլում են ոչ թե ներկայումս առկա խնդիրները և իրավիճակը, որոնցով պայմանավորված է նախագծի ընդունման անհրաժեշտությունը, այլ վերաբերում են ապագայում տեղի ունեցող ենթադրյալ իրավիճակներին" ավելին՝ բացակայում են հիմնավորումներ ներկայումս առկա իրավիճակի և խնդիրների վերաբերյալ։
Վերոգրյալի հաշվառմամբ, նկատի ունենալով նաև «Նորմատիվ իրավական ակտերի մասին» օրենքի 6-րդ հոդվածի 5-րդ մասը, համաձայն որի՝ փորձաքննության ներկայացվող նորմատիվ իրավական ակտին կցվող հիմնավորման մեջ շարադրվում են կարգավորման ենթակա ոլորտի կամ խնդրի սահմանումը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ակտի նորմատիվ բնույթի հիմնավորվածությունը, անհրաժեշտ է լրացուցիչ հիմնավորել նախագծի ընդունման անհրաժեշտությունը։
	Ընդունվել է

	2. Նախագծի 1-ին հոդվածում օրենքին կատարված հիշատակումն անհրաժեշտ է վերանայել, նկատի ունենալով «Նորմատիվ իրավական ակտերի մասին» օրենքի 17-րդ հոդվածի 8-րդ մասը, համաձայն որի հղում կատարելիս նորմատիվ իրավական ակտի լրիվ անվանումը հիշատակվում է նորմատիվ իրավական ակտում փոփոխություններ կամ լրացումներ նախատեսող կամ նորմատիվ իրավական ակտի գործողությունը դադարեցնող ակտում (․․․), և նույն օրենքի 18-րդ հոդվածի 3-րդ մասը, համաձայն որի օրենքի լրիվ անվանումը հիշատակելիս հետևյալ հաջորդականությամբ ներառվում են օրենքի վերնագիրը, օրենքի ընդունման տարին, ամիսը (տառերով), ամսաթիվը, հերթական համարը և «օրենք» բառը (․․․)։
	Ընդունվել է

	3. Նախագծի 1-ին հոդվածով նախատեսվում է, որ մշակութային կազմակերպությունը կազմակերպություն է, որի ստեղծման հիմնական նպատակը մշակութային գործունեության իրականացումն է, իսկ 2-րդ հոդվածի համաձայն՝ մշակութային ոչ առևտրային կազմակերպությունը մշակութային կազմակերպություն է, որի հիմնադիրն է Հայաստանի Հանրապետության կառավարությունը, որի ստեղծման հիմնական նպատակը մշակութային գործունեության իրականացումն է, որը բխում է պետության կողմից իրականացվող մշակութային քաղաքականությունից և ռազմավարությունից։ Վերոգրյալ ձևակերպումներից կարելի է ենթադրել, որ մշակութային ոչ առևտրային կազմակերպության հիմնադիր կարող է լինել միայն Կառավարությունը, մինչդեռ նախագծի հիմնավորումից պարզ չէ նշված հասկացությունները նոր խմբագրությամբ շարադրելու նպատակը և անհրաժեշտությունը, ինչը թույլ չի տալիս գնահատել դրանց նախատեսման նպատակահարմարությունը և առաջացնում է տարընկալում։ Նշվածը հիմք ընդունելով՝ գտնում ենք, որ հասկացություններն ունեն վերանայման կարիք։
Միաժամանակ անհրաժեշտ է պարզաբանել՝ արդյոք ներկայումս գործում են մշակութային ոչ առևտրային կազմակերպություններ, որոնք լիազոր մարմնի ենթակայությամբ չեն գործում, իսկ եթե առկա են, ապա իրենց գործունեությունը ինչպես է շարունակվելու։
	Ընդունվել է

	4. Նախագծի 3-րդ հոդվածի 1-ին մասով նոր խմբագրությամբ շարադրվող «Մշակութային օրենսդրության հիմունքների մասին» օրենքի 18․1-ին հոդվածի 2-րդ մասով նախատեսվում է, որ մշակութային ոչ առևտրային կազմակերպությունների ստեղծագործական աշխատողների կարգավիճակը, աշխատողների պաշտոնների անվանացանկը, դրանց ներկայացվող պահանջները և օրինակելի նկարագիրը սահմանելու, զբաղեցրած պաշտոնին համապատասխանությունը ստուգելու նպատակով ատեստավորում անցկացնելու, ատեստավորման անցկացման պարբերականությունը, ժամկետները և արդյունքների բողոքարկման, ատեստավորման անցկացման համար ատեստավորման հանձնաժողով ձևավորելու կարգը սահմանում է լիազորված պետական մարմինը:  Հարկ ենք համարում նշել, որ վերոգրյալ ձևակերպումից հստակ չէ՝ արդյոք ամբողջ նորմը վերաբերում է ստեղծագործական աշխատողներին, թե վերաբերելի է նաև աշխատողներին՝ նկատի ունենալով, որ սույն օրենքում «ստեղծագործական աշխատող» և «աշխատող» բառերն ունեն տարբեր իմաստներ, ուստի վերոգրյալի կապակցությամբ անհրաժեշտ է հստակեցնել կարգավորումը։
Բացի այդ նախագծում բացակայում է կարգավորում, թե ինչ իրավական հետևանքներ են վրա հասնելու ատեստավորումը չանցնելու կապակցությամբ, ուստի անհրաժեշտ է նախատեսել համապատասխան դրույթներ նաև վերջինիս վերաբերյալ։
	Ընդունվել է

	5. Հարկ ենք համարում նշել, որ նախագծի 3-րդ հոդվածով լիազորված պետական մարմնին վերապահվում է լայն հայեցողական լիազորություն՝ ատեստավորման անցկացման պարբերականությունը և ժամկետները սահմանելու համատեքստում, ուստի գտնում ենք, որ անհրաժեշտ է վերանայել նշված դրույթը՝ հստակեցնելով ատեստավորման անցկացման պարբերականությունը և ժամկետները օրենքով։

	Չի ընդունվել
Ատեստավորման անցկացման պարբերականության և ժամկետների հստակեցումը նպատակահարմար է իրականացնել ոչ թե օրենքի մակարդակում, այլ ենթաօրենսդրական և կամ կազմակերպության ներքին կարգավորումներով։ Դա պայմանավորված է նրանով, որ մշակույթի ոլորտի պետական ոչ առևտրային կազմակերպությունները (ՊՈԱԿ-ները) ունեն տարբեր գործառույթներ, գործունեության առանձնահատկություններ և մասնագի-տական պահանջներ, որոնք պահանջում են տարբերակված մոտեցումներ։ Այս համատեքստում՝ ատեստավորման ան-ցկացման պարբերականությունն ու ժամ-կետները սահմանվում են համապատաս-խան մշակութային պետական ոչ առևտրային կազմակերպության կողմից՝ իր ներքին հրամաններով և կարգերով՝ ելնելով տվյալ կազմակերպության գործու-նեության բնույթից, աշխատակիցների մասնագիտական առանձնահատկու-թյուններից և գործառնական պահանջներից։

	6. Նախագծի 7-րդ հոդվածի 1-ին մասով նոր լրացվող 13-րդ կետով նախատեսվում է, որ Լիազորված պետական մարմինը հաստատում է միջազգային միջոցառումներին և նախագծերին մասնակցելու համար անհատ կատարողներին, ստեղծագործողներին, մշակույթի գործիչներին և ստեղծագործական խմբերին Հայաստանի Հանրապետության պետական բյուջեով նախատեսված նպաստ տրամադրելու կարգը և չափորոշիչները։ Հարկ ենք համարում նշել, որ «Պետական նպաստների մասին» օրենքի 3-րդ հոդվածի 1-ին մասով պետական նպաստը պետական բյուջեի միջոցներից պարբերաբար կամ միանվագ տրամադրվող դրամական օգնություն է, իսկ նույն օրենքի 8-րդ հոդվածի 1-ին մասում սահմանված են պետական նպաստների տեսակները, որտեղ նախագծով կարգավորվող հարաբերությունների համատեքստում չի կարող նախատեսվել պետական նպաստ։ Ավելին գործող օրենքի 21-րդ հոդվածի 1-ին մասի 8-րդ կետում նախատեսվում է, որ Հայաստանի Հանրապետության կառավարությունը հաստատում է մշակույթի ոլորտի միջազգային հեղինակավոր փառատոներին և մրցանակաբաշխություններին մասնակցած և մրցանակի արժանացած մշակույթի գործիչներին, այդ թվում՝ ինքնազբաղ կամ անկախ ստեղծագործողներին դրամական խրախուսում տրամադրելու (վճարելու) կարգը և չափերը, ուստի հասկանալի չէ, թե ինչու է նախագծում նախատեսվում նպաստներ ստանալու վերաբերյալ կարգավորում, եթե օրենքում արդեն իսկ առկա է խրախուսման վերաբերյալ դրույթ։ Վերոգրյալի հաշվառմամբ նախագծում անհրաժեշտ է վերանայել նպաստներ տրամադրելու վերաբերյալ կարգավորումը։
	Ընդունվել է


	7. Նախագծի 8-րդ հոդվածի 3-րդ մասով նախատեսվում է, որ նախագծի ուժի մեջ մտնելուց հետո գործող «ազգային» կարգավիճակ ունեցող կազմակերպությունները պահպանում են իրենց «ազգային» կարգավիճակը, մինչդեռ նախագծում բացակայում է նշվածի վերաբերյալ որևէ կարգավորում, ուստի, նկատի ունենալով «Նորմատիվ իրավական ակտերի մասին» օրենքի 13-րդ հոդվածի 4-րդ մասը, որով նախատեսվում են նորմատիվ իրավական ակտերում անցումային դրույթներ նախատեսելու պայմանները, անհրաժեշտ է վերանայել անցումային դրույթի առկայությունը և հիմնավորմամբ պատճառաբանել։
	Ընդունվել է

	8. Նախագծի 3-րդ հոդվածի 1-ին մասով նոր խմբագրությամբ շարադրվող օրենքի 18․1-ին հոդվածի 2-րդ մասում անհրաժեշտ է հանել «»» նշանը, 4-րդ հոդվածում «ճանաչել» բառից հետո անհրաժեշտ է «․» նշանը փոխարինել «։» նշանով, 5-րդ հոդվածի 1-ին մասով նոր խմբագրությամբ շարադրվող 7-րդ կետում «․»» նշաններն անհրաժեշտ է փոխարինել «․»․» նշանով, 5-րդ հոդվածով նոր խմբագրությամբ շարադրվող 11-րդ կետում «»» նշանն անհրաժեշտ է փոխարինել «․»։» նշաններով, 6-րդ հոդվածի 1-ին մասով լրացվող 12-րդ կետում «»» նշանն անհրաժեշտ է փոխարինել «։»։» նշաններով, որի դեպքում անհրաժեշտ կլինիի նաև նույն հոդվածի 11-րդ կետի «։» նշանը փոխարինել «․» նշանով։ Նախագծի 7-րդ հոդվածի 1-ին մասով լրացվող 12-րդ կետում «։»» նշաններն անհրաժեշտ է փոխարինել «․»․» նշաններով, որի դեպքում անհրաժեշտ կլինի նույն հոդվածի 11-րդ կետի «։» նշանը փոխարինել «․» նշանով, իսկ նույն հոդվածով լրացվող 13-րդ կետում «։»» նշաններն անհրաժեշտ է փոխարինել «։»։» նշաններով։
	Ընդունվել է

	9. Նախագծի 4-6-րդ հոդվածներում «21-րդ հոդվածի», իսկ 7-րդ հոդվածում «22-րդ հոդվածի» բառերից հետո անհրաժեշտ է լրացնել այն մասը, որում կատարվում է փոփոխությունը կամ լրացումը։
	Ընդունվել է

	
7. ՀՀ վարչապետի աշխատակազմի քաղաքացիական ծառայության գրասենյակ
	Ստացվել է աշխատանքային կարգով

	
	

	1. Նախագծի 4-րդ հոդվածով «Մշակութային օրենսդրության հիմունքների մասին» օրենքի (այսուհետ՝ նաև Օրենք) նոր խմբագրությամբ շարադրվող 18.1.-ին հոդված 2-րդ մասով սահմանվում է, որ լիազորված պետական մարմինը սահմանում է նաև մշակույթի ոլորտի պետական ոչ առևտրային կազմակերպությունների աշխատողների զբաղեցրած պաշտոնին համապատասխանությունը ստուգելու նպատակով ատեստավորում անցկացնելու, ատեստավորման անցկացման պարբերականությունը, ժամկետները և արդյունքների բողոքարկման, ատեստավորման անցկացման համար ատեստավորման հանձնաժողով ձևավորելու կարգը։ Նույն հոդվածի 3-րդ մասով էլ սահմանվում է, որ մշակույթի ոլորտի պետական ոչ առևտրային կազմակերպության ստեղծագործական աշխատողի ցուցաբերած համապատասխան արդյունքը հիմք է ատեստավորման գործընթացում դրույքաչափի փոփոխության և հավելավճարի (ելույթավճարի) սահմանման համար: Ատեստավորման արդյունքներով դրույքաչափերի փոփոխության և հավելավճարի (ելույթավճարի) սահմանման դեպքերը և չափը սահմանում է Հայաստանի Հանրապետության կառավարությունը: Նախ կարծում ենք, որ ատեստավորման անցկացման պարբերականությունը նպատակահարմար է սահմանել օրենքով։
	Ընդունվել է 

	2. Ինչ վերաբերում է 3-րդ մասում նախատեսված ձևակերպումներին, ապա հարկ է նկատել, որ դրույքաչափի փոփոխությունը կամ հավելավճարի սահմանումը պետք է իրականացվեն ոչ թե ատեստավորման գործընթացում, այլ ատեստավորման արդյունքներով։ Բացի այդ, վերը հիշատակված դրույթից պարզ չէ ատեստավորման արդյունքներով կարող է արդյոք նվազել ստեղծագործական աշխատողի դրույքաչափը և սահմանվել հավելավճար (ելույթավճար)։
Սահմանադրական դատարանի ՍԴՈ-630 որոշման համաձայն ( .…) օրենքը պետք է համապատասխանի նաև Մարդու իրավունքների եվրոպական դատարանի մի շարք վճիռներում արտահայտված այն իրավական դիրքորոշմանը, համաձայն որի՝ որևէ իրավական նորմ չի կարող համարվել «օրենք», եթե այն չի համապատասխանում իրավական որոշակիության սկզբունքին, այսինքն՝ ձևակերպված չէ բավարար աստիճանի հստակությամբ, որը թույլ տա քաղաքացուն դրա հետ համատեղելու իր վարքագիծը»։ 
«Իրավական պետության սկզբունքը, ի թիվս այլնի, պահանջում է նաև իրավական օրենքի առկայություն։ Վերջինս պետք է լինի բավականաչափ մատչելի՝ իրավունքի սուբյեկտները պետք է համապատասխան հանգամանքներում հնարավորություն ունենան կողմնորոշվելու, թե տվյալ դեպքում ինչ իրավական նորմեր են կիրառվում։ Նորմը չի կարող համարվել «օրենք», եթե այն ձևակերպված չէ բավարար ճշգրտությամբ, որը թույլ կտա իրավաբանական և ֆիզիկական անձանց դրան համապատասխանեցնել իրենց վարքագիծը. նրանք պետք է հնարավորություն ունենան կանխատեսել այն հետևանքները, որոնք կարող է առաջացնել տվյալ գործողությունը։
Օրենքի կանխատեսելիությունը գնահատելու համար կարևոր գործոն է նաև տվյալ հարաբերությունները կանոնակարգող տարբեր կարգավորումների միջև հակասությունների առկայության կամ բացակայության հանգամանքը» (ՍԴՈ-753)։
Բացի այդ, «Նորմատիվ իրավական ակտերի մասին» օրենքի 15-րդ հոդվածի համաձայն՝  նորմատիվ իրավական ակտում կիրառվում են նորմատիվ իրավական ակտերով սահմանված կամ հանրածանոթ հասկացություններ կամ տերմիններ: Նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ: Եթե նորմատիվ իրավական ակտում օգտագործվում են նոր կամ բազմիմաստ կամ այնպիսի հասկացություններ կամ տերմիններ, որոնք առանց պարզաբանման միանշանակ չեն ընկալվում, կամ այլ նորմատիվ ակտով տրված է այդ հասկացությունների կամ տերմինների այլ սահմանում, ապա տվյալ ակտով տրվում են այդ ակտի էությունից բխող դրանց սահմանումները: Սահմանումները պետք է լինեն այնպիսին, որ ապահովեն դրանց միատեսակ ու միանշանակ ընկալումն ու կիրառումը:
	Ընդունվել է

	3. «Հավելավճար» հասկացությունը տրված է Աշխատանքային օրենսգրքի 178-րդ հոդվածի 3-րդ մասում, այն է՝ հավելավճարը նույն օրենսգրքով, օրենքով, այլ նորմատիվ իրավական ակտերով, կոլեկտիվ կամ աշխատանքային պայմանագրերով, գործատուի իրավական ակտով սահմանված դեպքերում և չափերով հիմնական աշխատավարձի նկատմամբ հաշվարկվող լրացուցիչ վարձատրությունն է, որը վճարվում է որակավորման (դասային, դիվանագիտական, գիտական աստիճան, կոչում և այլն), աշխատանքային ստաժի համար: Մինչդեռ Նախագծում կիրառվող հավելավճարի հասկացությունը չի համապատասխանում Աշխատանքային օրենսգրքի 178-րդ հոդվածի 3-րդ մասով սահմանվածին, մյուս կողմից էլ օրենքում որպես նոր հասկացություն դրա համար սահմանված չէ։ Հարկ է նկատել նաև, որ Աշխատանքային օրենսգրքում կիրառվում է «պաշտոնային դրույքաչափ» եզրույթը։
	Ընդունվել է



	4. Նախագծի 11-րդ հոդվածով նախատեսվում է փոփոխություն անել Օրենքի 32-րդ հոդվածում, որը «Մշակութային օրենսդրության հիմունքների մասին» Հայաստանի Հանրապետության 2002 թվականի նոյեմբերի 20-ի ՀՕ-465-Ն օրենքի ուժի մեջ մտնելուն է վերաբերում։ Նախագծով անհրաժեշտ է սահմանել ոչ թե Օրենքի, այլ Նախագծի և Նախագծից բխող նորմատիվ իրավական ակտերի ուժի մեջ մտնելու ժամկետները։
       Ելնելով վերոգրյալից՝ գտնում ենք, որ Նախագիծն ունի վերանայման անհրաժեշտություն։
	Ընդունվել է



